
… 
Молан мый шортым тудо йӱдым? 
Ала пычкемыш дечын лӱдым… 
Чонемым шӱтышӧ шырча-влак йогышт,  
йогышт… 
Камвозо кумылем пытартыш. 
Тудыжымат мардеж руалтыш. 
Урзешыже шинчавӱдемым лӱмын погыш? 
 
Нимо ок кой. Лач шеме, шеме… 
Но кенета кава ошеме! 
Ужам, чӱкталтыт шӱдыр тул-влак шукын -
шукын! 
Чонемын иктыже гай чучыт… 
А мый вашкем, жапем ок вучо - 
Изи отемже лывыжга, миен ом шу гын: 
 
Мый отым куштынем пасушто! 
Йоҥга тек шӱшпык муро тушто! 
Корнемым йомдараш тыршен улмаш  
пычкемыш. 
Отемлан намияш манн вӱдым… 
Но шочо волгыдо! Пич йӱдым сеҥыш,сеҥыш! 

 Яковлева Алёна Юрьевна 1986 ийыш-
те ага тылзын 10-шо кечынже Морко район 
Изи-Корамас ялеш шочын. 4 ий верысе Изи-
Корамас школыш коштын, варажым Арын 
кыдалаш школ шке омсажым почын. 
 Арын школым тунем пытарыме-
ке,2001 ийыште Йошкар-Олашке тунамсе 
Пединститут пеленысе лицейын марий ла 
руш йылмым келгынрак шымлыше классын-
ке тунемаш пурен. Марий КУгыжаныш Уни-
верситетын историй да филологий факуль-
тетшым тунем пытарен. 
 Мапий сылнымутыш Арын школышто 
тунеммыж годымак икымше ошкылым 
ыштен. Тунам школышто марий йылме да 
литературым Любовь Иванлвна Александро-
ва туныктен, тудак самырык ӱдырымсылны-
мут деке шӱмаҥден. Икымше почеламут кор-
нылаже школысо парт коклаште шочын. 
 2019 ийыште Алёна Яковлеван икым-
ше «Ончалтыш» книгаже ош тӱням ужын. 

 Кызыт Алёна Яковлева  самырык ма-
рий поэтесса да мурызо семын палыме. 

                      
ӰЧӦ 
Тый от тол, шуэш кеч ужмемат. 
Мый ом ӱж. Окна пӱрдемым тӱчым. 
Мый чытем. Тыят тыгак кертат. 
Ыштена ме ынде вашла ӱчым. 
 
Когарга чыла. Шижмашлан - тул. 
Жап мушкеш дыр турлыкаҥше шӱчым. 
Шкаланна ме макым она пу, 
Ыштена ме ынде вашла ӱчым. 
 
Тый от возо. Ӱчӧ тидыжат 
Чучо кенета чонемлан пичын. 
Кӧ тыге кӱштен ой, Юмыжат… 
Ыштена ме ынде вашда ӱчым. 
 
 
ПИСТЕ ТАМ 
Пеледше пистын там. 
Вуемым аҥырта. 
Ӱжеш шинчам кумен тамлаш ӱматым. 
Кӧ йӧратен мошта. 
Эн асыл писте там. 
Шижеш чонна тек мӱй таман йомакым. 
Тылат эн шерге таҥ. 
Йолга тек кок шергаш, тек маныт «кочо». 
Палем, чыла зрта,  
Но тиде писте там 
Йӧратыкта мемнам тек пагыт гочын. 

… 
Тыште пич. Да волгыдо йӧрен. 
Тыште шыгыр. Шыргыжал ом керт. 
Шарнымаш омсам почам ирен 
Да куржам эрталшыш - тый декет. 
 
Ӧндалам, кузе шым керт тунам. 
Шӱлышем ласкаҥже оҥешет. 
Куанаш тӱнялан тунемам. 
Тый гына тыге келшен моштет! 
 
Тый гына тынар кӱлат улмаш! 
Илыш кызыт веле палдара… 
Эртышылан таче - чын алмаш, 
Но улат тый таче эн тора. 
 
… 
Пырдыжем - влак, ончалза мыйым. 
Мут волгенче - влак нельыч вийым, 
Пулвуем шупшалеш кӱварым, 
Шоныман когарта логарым. 
 
Пырдыжем - влак, ынем лий тарзе 
Шке шканем. Уш ден шӱм - кок сарзе. 
Пӱрымаш кагазеш сералте: 
Тудо мыйым огеш йӧрпте. 
 
Пырдыжем - влак, ида лий четлык. 
Аяр деч шучкырак шкетлык. 
Ыш ӧндал - те ӧндалза мыйым! 
Ыш чамане - пыдалза мыйым! 
Пырдыжем - влак... 


